
Տեղեկանք
«Մինչև 2010թ. հուլիսի 1-ը Ղազախստանի Հանրապետությունում ընդերքօգտագործման ոլորտում կնքված պայմանագրերով ծագած իրավահարաբերությունների վրա «Եվրասիական տնտեսական միության մասին» 2014 թվականի մայիսի 29-ի պայմանագրի՝ ներմուծման մաքսատուրքերի հաշվեգրման և բաշխման վերաբերյալ դրույթները չտարածելու մասով վերջինիս մեջ փոփոխություններ կատարելու մասին» արձանագրության նախագծի վերաբերյալ


Արձանագրության նախագծով (այսուհետ՝ Նախագիծ) առաջարկվում է «Եվրասիական տնտեսական միության մասին» 2014 թվականի պայմանագրի (այսուհետ՝ Պայմանագիր) 5-րդ հավելվածով սահմանել, որ վերջինով նախատեսված՝ ԵԱՏՄ մաքսատուրքերի բաշխման կարգը չի տարածվում մինչև 2010 թվականի հուլիսի 1-ը Ղազախստանի Հանրապետությունում կնքված՝ ընդերքօգտագործման պայմանագրերի շրջանակներում ներմուծվող ապրանքների համար վճարված մաքսատուրքերի գումարների վրա: Ըստ էության առաջարկությամբ նախատեսվում է իրավական հիմք ստեղծել նախկինում 2014-2016թթ. չբաշխված գումարները ներկայում ևս չբաշխելու համար:
Վերոնշյալ հարցն առաջացել է՝ ելնելով այն հանգամանքից, որ ԵԱՏՄ անդամ պետությունների հաշվեքննիչ պալատների կողմից ԵԱՏՄ տարածք ապրանքների ներմուծման համար մաքսատուրքերի հաշվեգրման և բաշխման կարգի ստուգման արդյունքում բացահայտվել է, որ 2014-2016թթ. ընթացքում Ղազախստանի Հանրապետության կողմից ընդերքօգտագործման պայմանագրերի շրջանակներում ապրանքների ներմուծման համար գանձված մաքսատուրքի գումարները չեն բաշխվել ԵԱՏՄ միասնական բյուջե: Ներկայացված փաստաթղթերի ուսումնասիրության և տեղի ունեցած քննարկումների արդյուքնում պարզվել է, որ չբաշխված մաքսատուրքերի ընդհանուր գումարը կազմում է մոտ 40 մլն. ԱՄՆ դոլար:
Արդյունքում, Ղազախստանի Հանրապետությունն առաջարկել է Պայմանագրում կատարել համապատասխան փոփոխություններ և այդ գումարները համարել չբաշխվող գումարներ՝ հիմնավորելով, որ համապատասխան պայմանագրերը կնքվել են 2000-ական թվականներին և դրանցով նախատեսված են ներդրողների ծախսերի փոխհատուցումներ, այդ թվում ՝ վճարվող մաքսատուրքերի գումարների հաշվին: Այս մասով մաքսատուրքի գումարները վճարվում են Ղազախստանի Հանրապետության բյուջե, որից հետո վերադարձվում են ներդրողներին։ Վերոնշյալ գումարները ԵԱՏՄ անդամ պետությունների միջև բաշխելու դեպքում Ղազախստանի Հանրապետության բյուջեն կրում է նույն գումարների մասով կրկնակի պարտավորություններ:
Միաժամանակ, հայտնում ենք, որ Մաքսային միության մաքսային օրենսգրքի այսուհետ՝ Օրենսգիրք 372-րդ հոդվածով սահմանված է, որ Ղազախստանի Հանրապետությունում ընդերքօգտագործման ոլորտում (վառելիքաէներգետիկ հատվածում) մինչև նույն օրենսգրքի ուժի մեջ մտնելը ստորագրված պայմանագրերով առաջացած և Օրենսգրքի ուժի մեջ մտնելուց հետո ծագած իրավահարաբերությունների նկատմամբ կիրառվում են Ղազախստանի Հանրապետության մաքսային օրենսդրությունները, որոնց համապատասխան գործում են այդ պայմանագրերը, իսկ համապատասխան մաքսային օրենսդրություններով չկարգավորվող մասով՝ նույն օրենսգիրքը: Նմանատիպ դրույթներ սահմանվել են նաև 2018 թվականից գործող ԵԱՏՄ մաքսային օրենսգրքի 460-րդ հոդվածով:
Մյուս կողմից, Պայմանագրի 5-րդ հավելվածով սահմանված՝ ԵԱՏՄ անդամ պետությունների միջև ներմուծման մաքսատուրքերի գումարների հաշվեգրման ու բաշխման կարգի համաձայն՝ բաշխման են ենթակա ներմուծման մաքսատուրքերի այն գումարները, որոնց վճարման պարտավորությունը ԵԱՏՄ մաքսային տարածք ներմուծվող ապրանքների նկատմամբ առաջացել է 2010 թվականի սեպտեմբերի 1-ից:
Խնդիրը կայանում է նրանում, որ նախկինում կնքված պայմանագրերի շրջանակներում 2014-2016թթ. ընթացքում ներմուծվել են ապրանքներ, որի արդյունքում էլ 2010 թվականի սեպտեմբերի 1-ից հետո առաջացել են մաքսատուրքի պարտավորություններ:
Հաշվի առնելով վերոգրյալը՝ ինչպես նաև այն, որ 2022 թվականի հոկտեմբերի 17-ի թիվ 41 կարգադրությամբ ԵՏՀ խորհրդի կողմից հավանության է արժանացել Արձանագրության նախագիծը և հանձնարարվել է այն ներկայացնել ներպետական համաձայնեցման՝ Արձանագրության նախագծի ընդունումը համարում ենք նպատակահարմար:

